
Alhamdulillahi Rabbil Alamin; segala puji milik Allah, Tuhan yang
mengurniakan akal untuk berfikir, hati untuk memahami dan
lidah untuk menyampaikan kebenaran. Selawat dan salam ke
atas junjungan besar, Nabi Muhammad Sallallahu Alaihi
Wassalam, insan teladan yang mengajar kita bahawa kekuatan
kepimpinan bukan terletak pada kerasnya suara, tetapi pada
luasnya hati; bukan pada banyaknya pengikut, tetapi pada
tingginya akhlak dan kebijaksanaan. Sama-sama kita
melafazkan kesyukuran yang setinggi-tingginya ke hadrat Ilahi
kerana dengan rahmat-Nya jua, kita masih dikurniakan usia,
dilimpahi tenaga dan kesihatan, dihimpunkan dalam majlis
syura, Mesyuarat Majlis Kebangsaan Bagi Hal Ehwal Agama

Islam kali ke-75.

2. Beta menzahirkan ucapan junjungan kasih kepada Majlis
Raja-Raja atas kepercayaan Majlis tersebut, terus
mengamanahkan kepada beta tanggungjawab sebagai
Pengerusi MKI. Beta menzahirkan penghargaan kepada semua
ahli MKI yang tempoh keanggotaan mereka telah berakhir pada
31 Julai 2026, atas segala sumbangan dan khidmat bakti

mereka semasa menganggotai MKI dalam penggal yang lalu.



Beta mengalu-alukan penyertaan ahli-ahli yang dilantik semula,
begitu jua ahli-ahli yang baharu dilantik; bantulah beta dengan
seikhlas dan sejujur sembah nasihat untuk membolehkan beta

memenuhi amanah ini sebaik-baik mungkin.

Ahli-ahli Majlis
yang dipertanggungjawabkan dengan amanah Allah Subhanahu

Wata'ala

3. Bayangkan sebuah keluarga yang setiap anggotanya
bersifat sentiasa mahu menang, tetapi tiada siapa mahu
mengalah. Bayangkan sebuah masyarakat yang semua orang
mahu bercakap, tetapi tiada siapa mahu mendengar.
Bayangkan sesuatu ummah yang memiliki ilmu dan kekuatan,

tetapi tiada adab mengurus perbezaan.

4. Keluarga, masyarakat dan ummah dalam keadaan seperti
ini mungkin kelihatan kuat secara zahirnya, namun sebenarnya
rapuh secara batinnya; kerana kekuatan yang sebenar bukan
lahir daripada keseragaman pandangan, tetapi daripada

kemampuan untuk berbeza tanpa bermusuhan, menegur tanpa



menghina, dan membuat keputusan bersama secara penuh

amanabh.

5. Di sinilah pentingnya syura dan adab. Syura ialah proses
berbincang dan bertukar pandangan sebelum membuat
keputusan. Dalam Islam, syura menekankan sikap mendengar
dengan adab, mempertimbangkan pendapat orang lain, dan
mencari keputusan yang membawa kebaikan bersama. Adab
merupakan asas penting dalam pembentukan peribadi seorang
Muslim.  Adab ialah kesedaran tentang kedudukan diri,
penghormatan terhadap hak orang lain, serta kebijaksanaan
dalam mengawal tutur kata dan tindakan. Adab bukan sekadar
sopan santun atau tutur kata yang baik, tetapi merangkum cara
seseorang berhubung dengan Allah Subhanahu Wata'ala,
berhubung sesama manusia, berhubung dengan alam sekitar,
dan berhubung dengan dirinya — menghargai ilmu dan
menghormati guru. Adab ialah wajah kepada ilmu, benteng
kepada kebebasan dan asas kepada keharmonian. Jika adab
dipelihara, perbezaan dapat diuruskan. Jika adab diabaikan,
maka ilmu dan kuasa boleh menjadi pencetus dan punca

perpecahan.



6. Syura membuka ruang membolehkan pelbagai pandangan
disuarakan, manakala adab memastikan perbezaan tersebut
diurus dengan penuh hormat, tertib, sopan dan bijaksana. Allah
Subhanahu Wata’ala berfirman dalam Surah Asy-Syura, ayat 38;

bermaksud:

“Dan juga (bagi) orang yang menyahut (mematuhi) seruan
Tuhan dan mendirikan solat dengan sempurna dan urusan
mereka (diputuskan) dengan bermusyawarah antara

mereka ...”

7. Ayat tersebut menunjukkan bahawa syura merupakan
salah satu sifat orang beriman, di samping menjadi tuntutan
penting dalam mengurus kehidupan bersama. Dalam Surah Al

Imran, ayat 159; Allah berfirman yang bermaksud:

“Maka dengan sebab rahmat (yang melimpah ruah)
daripada Allah (kepada mu wahai Muhammad) kamu
bersikap lemah lembut terhadap mereka (sahabat-sahabat
dan pengikut mu). Dan sekiranya kamu bersikap kasar lagi

keras hati, tentulah mereka menjauhkan diri dari sekeliling



mu. Oleh itu, maafkanlah mereka (mengenai kesalahan
yang dilakukan oleh mereka terhadap mu) dan
mohonkanlah keampunan bagi mereka  serta
bermesyuaratlah dengan mereka dalam apa-apa urusan
(peperangan dan soal keduniaan). Kemudian, apabila
kamu telah berazam, maka bertawakallah kepada Allah.
Maka sesungguhnya Allah mengasihi orang yang

bertawakal kepada-Nya”

8. Rasulullah Sallallahu Alaihi Wassalam, menerima
bimbingan secara langsung melalui wahyu Allah Subhanahu
Wata'ala; meskipun demikian, Baginda tetap diperintahkan
supaya bermusyawarah. Perintah bermusyawarah, hendaklah
dijadikan sandaran dan pedoman oleh para pemimpin agar tidak
bersikap sombong, bongkak, angkuh dan riak; atau merasakan
dirinya sahaja yang pintar dan benar. Sebaliknya pemimpin
yang beriman dan bertakwa kepada Allah, hendaklah bersifat
merendah diri, bersedia mendengar pandangan, menerima

teguran, dan mempertimbangkan nasihat dengan hati terbuka.



9. Syura bukan ruang untuk bebas bercakap sesuka hati
tanpa batas - tanpa adab. Kebebasan bersuara bukanlah
kebebasan untuk menghina, manakala perbezaan pendapat
bukan alasan untuk menuduh, merendah-rendah, jauh sekali
daripada menghina apatah lagi memfitnah orang lain. Dalam
bermusyawarah, kita hendaklah mencerminkan adab, berkata
benar berasaskan ilmu dan fakta, bertutur dengan tertib lagi
bersopan, menghormati pandangan yang berbeza, serta
menghargai dengan memberikan ruang kepada mereka yang

berpengalaman dan pengetahuan.

10. Semangat syura memerlukan kita berlapang dada
menerima keputusan bersama setelah setiap pandangan dinilai
dengan adil — dipertimbangkan dengan saksama. Syura
hendaklah diuruskan dengan tertib dan sopan, tidak dijadikan
medan untuk merebut dan mendapat pengaruh; justeru itu
hendaklah bebas daripada elemen-elemen fitnah, prasangka
serta muslihat terselindung kepentingan peribadi. Musyawarah
seharusnya menjadi wadah untuk mencari kebenaran dan
kemaslahatan, bukannya medan untuk memenangkan ego atau

melebihkan kelompok.



11. Sangat mendukacitakan, malah bertambah mengaibkan,
ketika ini, kita menyaksikan perbincangan dan perdebatan, yang
lebih berbentuk pertelagahan tanpa adab, sedang dan semakin
berlaku dalam kalangan masyarakat Melayu dan umat Islam di
negara ini. Berita yang belum disahihkan, disebarkan tanpa
menghiraukan dosa, aib dibuka, dan perbezaan pandangan
bertukar menjadi permusuhan. Bangsa Melayu dan umat Islam
sedang menghadapi krisis adab. Krisis adab tidak boleh
dipandang sebagai perkara kecil kerana keruntuhan sesebuah
masyarakat sering bermula dengan keruntuhan nilai dan
akhlaknya. Amatlah penting bagi bangsa kita dan umat Islam,
dididik membudayakan sikap mendengar sebelum menjawab,
memahami sebelum menghukum, dan meneliti sebelum
menyebarkan sesuatu. Bangsa dan ummah perlu
menghidupkan kembali adab ketika berkomunikasi dan ketika
berbeza pendapat. Kita boleh tidak bersetuju tanpa perlu
menghina. Kita boleh menegur tanpa mengaibkan. Kita boleh
mempertahankan kebenaran tanpa kehilangan kebijaksanaan

dan rasa belas ihsan.



12. Budaya syura dan adab perlu diperkukuh dalam keluarga,
institusi pendidikan, organisasi, masjid, pentadbiran dan seluruh
masyarakat. Bangsa dan ummah perlu dididik bahawa
keberanian bukan sekadar keberanian untuk bersuara, tetapi
turut merangkumi kesediaan untuk mendengar, mengakui
kesilapan dan menerima kebenaran, walaupun kebenaran itu
datang daripada pihak yang berbeza pandangan dan berlainan

kumpulan.

13. Syura yang disertai adab akan melahirkan keputusan
bijaksana, kepimpinan yang adil dan masyarakat yang matang.
Sebuah masyarakat tidak menjadi kuat kerana semua
anggotanya mempunyai pandangan yang sama, tetapi
sesebuah masyarakat menjadi kuat kerana berdaya dan
berhikmah mengurus perbezaan dengan ilmu, kesabaran dan

rasa hormat.

14. Semoga Majlis Kebangsaan Bagi Hal Ehwal Islam ini
menjadi contoh sebuah badan yang menghidupkan syura
sebagai budaya, dan menjadikan adab sebagai keperibadian;

mendengar dengan hati, berbicara dengan hikmah, dan kekal



bersaudara meski berbeza pendapat. Sesungguhnya syura
menyatukan pandangan, dan adab menyatukan hati. Jika kita
mahu ummah dihormati, suburkan ilmu dalam perbincangan.
Jika kita mahu masyarakat bersatu, jagalah adab dalam
perbezaan. Jika kita mahu kepimpinan diberkati, letakkan

kebenaran mengatasi ego dan kepentingan diri.

15. Marilah kita mengamalkan sikap murni untuk tidak menjadi
insan yang hanya mahu didengar, tetapi tidak mahu mendengar,
tidak menjadi insan yang mudah menghukum, tetapi enggan
memahami, dan tidak menjadi masyarakat yang berbicara
tentang perpaduan, sedangkan kata-kata sendiri menyalakan

perpecahan.

16. Semoga setiap majlis kita menjadi majlis syura yang
bersendikan adab, setiap kata kita menjadi kata-kata yang
membina, setiap keputusan kita dipandu oleh ilmu, setiap
perbincangan kita dihiasi kesantunan, dan setiap tindakan kita
didasari rasa tanggungjawab kepada Allah Subhanahu Wata'ala.
Bertapakkan syura yang ikhlas dan adab yang murni, insya-Allah

kita akan dapat membina ummah yang bukan sahaja kuat pada

zahirnya, tetapi kukuh imannya, matang pemikirannya, dan

mulia akhlaknya.

17. Semoga Allah Subhanahu Wata’ala mengurniakan Kkita
kebijaksanaan ketika membuat keputusan, kesabaran apabila
menghadapi perbezaan, ketabahan menyatakan kebenaran,
keberanian menegur kemungkaran, serta kerendahan hati untuk
menerima teguran. Marilah kita bermusyawarah dengan ilmu,
menangani perbezaan dengan adab, dan bersatu kerana Allah

Subhanahu Wata'ala.

18. Semalam negara diselubungi awan duka, kesedihan
atas kembalinya ke Rahmatullah Tun Dr Siti Hasmah Mohd
Ali; seorang insan yang telah banyak berkorban dan berjaya
memberikan khidmat dan sumbangan kepada nusa dan
bangsa. Mesyuarat Majlis Kebangsaan Bagi Hal Ehwal
Agama Islam kali ke — 75 menyampaikan ucap takziah
kepada Tun Dr Mahathir bin Mohamad serta ahli keluarga
Allahyarhamah. Semoga Tun Dr Mahathir dan Ahli keluarga
diberikan kekuatan dan ketabahan menghadapi ujian llahi

dengan penuh keredhaan. Semoga roh Tun Dr Siti Hasmah

Mohd Ali dilimpahi rahmat ihsan llahi ditempatkan dalam
kalangan roh para Solihah. Sama-sama kita membaca
surah al-Fatihah, mohon apa jua ganjaran llahi daripada

bacaan surah tersebut, disampaikan kepada roh Tun Dr Siti
Hasmah. Al-Fatihah

